
文登之宮,積濤成雪。天風盪摩,海氣幻滅。嶔崟蜿蜒,堅若金鐵。大者成巒,小者成穴。蜂房群綴,蟻曲百結。爰有張子,抉奇發珍。藉以文錦,炷以古熏。陋博山之侈靡,髣爐峰之氤氳。湛然塵消,號為凝雲。有客哆而笑曰:「南山朝隮,薈蔚無垠,太素為母,五嶽為賓,含虛成形,積潤以神。今子友一卷於席,雲何自而凝哉?」張子倚梧而言曰:「窘尋丈者不能以喻大,語荒忽者適足以資怪。人惟至靈,品物是賴,明而通之,呼吸萬籟。決為奔騰,興為霮䨴。其來無趾,其去莫閡。惟古至人,韞玉以匵,藏明於幽,養神於獨。內澄外觀,嗒若槁木。靜以自儀,無喪無辱,念此石友,其德不瀆,燕居相忘,庸以薰沐。則夫所謂凝雲者不待於外,而自足也。」客喜而笑,遂為之賦。
本元朝作品在全世界都属于公有领域,因为作者逝世已经遠遠超过100年。

